Елмай, бәхет
Алып баручы. Яңа ел сәгате! Ул безне чиксез киләчәк белән тоташтыручы бер мизгел. Бер уйласаң, Иске ел киченнән Яңа ел таңына бер адым. Һәм менә шул бер адымда – әйтеп бетергесез өметләр белән тулы киләчәк.
Әй, кеше! Әле дә шул өмет бар. Бүгенге авыр көннәрдән ничек атлар идең? Әле дә туган телең бар әле. Өмет белән тулы хисләреңне дөньяга ничек белдерер идең?!
Әй, кеше! Кара тирә-ягыңа. Яныңда туганнарың, дусларың, якташларың, ватандашларың. Бәхет телә син аларга. Һәр елмаюлы карашны шундый ук җылы караш каршыласын. Бер-береңә изгелектән бөек эшләр башлана. Яңа елга беренче адым изгелек булсын.
Якынлашып килүче Яңа ел белән сезне, кадерле якташлар!
Музыка яңгырый. Залга Кыш бабай белән Кар кызы керәләр һәм сәхнәгә күтәреләләр.
Кыш бабай. 
Яңа еллар килсен бәхет алып,
Яңа еллар килсен елмаеп.
Күңелләрдә мәңге шатлык булсын,
Яшәмәгез, дуслар, моңаеп.
Кар кызы.

Яңа ел котлы булсын,
Дөньялар тыныч торсын,
Бәбиләр туып торсын,
Табыннар тулып торсын!
Балалар музыка астында вальс әйләнәләр. 
Кыш бабай. Я, алла, кара әле бу тамашаны, ә? Яңа ел киченә алып килгән бүләкләрнең тасмалары миннән башка сүтелеп киттеләр... Ах, сез наяннар! Ах сезне! (Шаярып, сәхнәдән биеп чыгып киткән балаларга бармак яный.)
Алып баручы. Кадерле тамашачылар! Хөрмәтле кунаклар! Быелгы Яңа ел кичәбез үзгәрәк булсын дип тырыштык без. Телевизор экраннарыннан миллионнарча кешеләрне җыйган шоу-программалар безне дә җәлеп итте һәм без шуларның иң мәшһүрләрен сайлап алдык. Үзебезнең милли телебезгә күчереп, чыгышыбызны «Елмай, бәхет» дип атадык. Районыбыз тамашачыларына җайлаштырып, кайбер үзгәрешләр белән, аны бүген сезнең игътибарга тәкъдим итәбез. Уен өч өлештән тора. Анда тугыз кеше катнаша. Уйнарга теләүчеләрне сәхнәгә чакырабыз. Рәхим итегез!
Уенчылар сәхнәгә күтәрелә, алып баручы алар белән халыкны таныштыра. Өч группага бүлә.
Алып баручы (аңлатып үтә). Сезнең алдыгызда – барабан. Ул унике секторга бүленгән. Менә биредә табло. Уен саен таблога татар телендә бер сүз язылачак. Сүзнең ничә хәрефтән торганлыгы билгеле. Хәрефләр җыеп, сез шул сүзне белергә тиеш. (Һәрбер катнашучыга каләм һәм чиста кәгазь бите бирелә.) Һәр уеннан берәр җиңүче кала. Алар йомгаклау уенында катнашалар.
Кыш бабай. Уен башланганчы минем бүләкне кабул итегез. Кызым, минем капчыкны чиш әле. Чиратта нинди бүләк икән?
Кар кызы. Җыр, Кыш бабай.
Яңа ел турында җыр яңгырый.
Алып баручы. Уенны башлыйбыз. Хәерле сәгатьтә!
Уенның беренче өлеше уйнала. Җиңүче билгеләнә.
Алып баручы. Әйдәгез, җиңүчене тәбрик итәбез!
Кыш бабай. Кадерле балаларым. Еллар бер-бер артлы шулай үтеп тора. Гомер үтә дә китә. Һәр ел күңелләрдә үзенчәлекле эз калдыра. Бу эз бары тик шатлык булып кына салынсын иде!
Җыр яңгырый.
Алып баручы. Кадерле дуслар! Бүгенге безнең көн тәртибендә лотерея уены да каралган.
Кыш бабай. Капчык тулы бүләкләрем. Көтә-көтә арып беттем. Сез Кыш бабайның капчыгы кечкенә генә дип уйламагыз тагын. Кечкенә булса да, эче тулы төш кенә аның.
Кар кызы. Кыш бабакаем, әйдә, уенны башлыйбыз.
Лотерея уйнала, барысы – унбиш конверт. Бию башкарыла.
Алып баручы. Сәхнәгә уенның икенче өлешендә уйнаучыларны чакырабыз.
Уен уйнала. Җиңүче билгеләнә.
Кыш бабай. Ай-һай, кызым, уен кызу бара. Бераз ардырды да, ахрысы. Кызым, капчыктан берәр бүләк чыгар әле.
Кар кызы. Бабай, менә рәхим ит. (Җырлый.)
Кар кызы. Син, бабай, лотерея уенын онытып җибәрдең, ахры.
Тагын лотерея уйнатыла. Унбиш конверт ачыла.
Алып баручы. Рәхмәт сезгә, Кыш бабай. Ә хәзер уенны дәвам итәбез! Сәхнәгә уенның өченче өлешендә катнашучылар чыга. Рәхим итегез!
Өченче өлеш уйнала. Бию башкарыла.
Кыш бабай. Минем капчыгымда тагын унбиш конверт калды.
Кар кызы. Лотерея уенын дәвам итәбез.
Лотерея уйнала.
Алып баручы.
Бүген, иртәгә иң әүвәл нәрсә кирәк кешеләргә?
Икмәк һәрчак булсын өстәлләрдә, көшелләрдә.
Бүген дусты ишегеннән кул кысып узган кешенең
Иртәгә дә ачык килеш күрүе дусты ишеген.
Күкләрнең аяз булуы, һаваның саф булуы,
Уенчак карлыгачларның күктә бихисап булуы.
Иртәнге кояш астында шәүләләрнең чигенүе,
Агачларның, чәчәкләрнең саф нурларга күмелүе.
Бакчаларның кичен йолдыз астында коенуы,
Балаларның тылсымлы ай көмешенә туенуы.
Бүген, иртәгә кешегә нәрсә кирәк иң әүвәле?
Бала – әнисен, ана баласын кочу гамәле.
Шушы шигырь эчтәлегенә туры килгән җыр башкарыла.
Алып баручы. Хөрмәтле тамашачылар! Ә хәзер уенның тагын да кызыклырак җиренә якынлаштык. Алда – йомгаклау уены. Йомгаклау уенына керешкәнче минем сезнең белән дә уйнап аласым килә.
Уен уйнала.
Алып баручы. Йомгаклау уенында катнашучы җиңүчеләр сәхнәгә чакырыла.
Йомгаклау уены уйнала. Җиңүче билгеләнә.
Алып баручы. Җиңүчене чын күңелдән уңыш белән котлыйк. (Җиңүчегә бүләк тапшыра.) Уен кагыйдәсе буенча сез «супер уен»ны уйный аласыз. Хәзер откан бүләгегез дә үзегездә калачак.
«Супер уен» уйнала. Нәтиҗә ясала.
Алып баручы.
Бәйрәм белән котлыйм барыгызны.
Сезгә бәхет, шатлык өләшәм.
Залда утыручы якын дуслар,
Хөрмәт белән сезгә эндәшәм.
Мөмкин булса, бөтен илдәшләрне
Бәйрәм белән котлар идем мин.
Ил буенча, һәр өй саен кереп,
Хәл белергә туктар идем мин.
Мин котларга телим якыннарны,
Кыен хәтта санап чыгарга.
Әйтер сүзләр, изге теләкләрем
Сыеп бетмәс шигъри юлларга.
Ак буранлы юлда, арып түгел,
Сезне искә алып туктавым.
Бәйрәм ямьле, илләр имин – шөкер,
Шул иминлек белән котлавым.
Яңа ел турында җыр белән кичә тәмамлана.

